
ԳԱԼՈՒՍՏ  ՀՈՎՍԵՓՅԱՆ 

1929 թվականին Սովետական Միության ղեկավարությունը ձեռնամուխ 

է լինում նոր հավակնոտ ծրագրի իրագործմանը: Ստեղծվեց, իսկ պատերազ-

մից հետո դարձավ աշխարհի ամենամեծ արտագնա տուրիստական ընկերու-

թյուններից մեկը՝ Ինտուրիստը: Ավելի ուշ՝ 1958-ին, Ինտուրիստին միանում է 

Սպուտնիկը՝ կայսրության ներգնա կամ ներքին տուրիզմի հսկան: Տարեկան 

միլիոնավոր մարդիկ օգտվում էին այս կազմակերպությունների ծառայություն-

ներից: Հաշվի առնելով ռուս էթնոսի կարևորագույն և կենտրոնական դիրքը՝ 

արտասահմանցիների համար ստեղծվել էր ստույգ, խիստ մշակված ծրագիր, 

որն անտեսում էր կայսրության բազմազգ, բազմամշակութային կազմը: Հիմ-

նական այցելություններն ուղղվում են Լենինգրադ և Մոսկվա, որտեղ կենտ-

րոնացած են կերպարվեստի և ճարտարապետության ամենահայտնի գլուխ-

գործոցները: Սովետական Միությունը ցույց էր տալիս աշխարհին այն հսկա-

յական մշակութային ժառանգությունը, որը պահպանվում էր երկու մայրաքա-

ղաքների թանգարաններում՝ դրանով շեշտելով նրանց կարևորությունը և ձեռք 

բերելով մեծ հեղինակություն մշակութային /տվյալ դեպքում կերպարվեստի և 

ճարտարապետության/ ասպարեզում: Նույն ժամանակ վերոհիշյալ կազմա-

կերպությունները և իշխանությունները ձեռնամուխ են լինում Ռուսաստանի 

մարզերի ներգրավմանն այդ ծրագրերին: Ինչպես պատմության դասագրքե-

րում, այնպես էլ այստեղ ամեն բան սովետական պատմության մեջ սկսվում էր 

Կիևյան Ռուսաստանից: Այցելուներին ցույց էին տալիս Կիևի պատմամշա-

կութային ժառանգությունը /այստեղ Ուկրաինան շահեկան դիրք ուներ՝ ի տար-

բերություն Բելառուսի/: Հայտնի էին նաև Զոլոտոե Կոլցո կոչվող քաղաքների 

շրջապտույտը, որտեղ ներկայացվում էին միջնադարյան Ռուսաստանի ճար-

տարապետական կոթողները, միջին Վոլգայի քաղաքները, ավելի ուշ Կազանն 

իր կրեմլով, Վելիկի Նովգորոդը, Կարելիան և Ռոստովն իր եկեղեցիներով: 

Միութենական հանրապետությունների մշակույթը կարծես երկրորդական 

պլանում էր: Ստեղծվել էր կարծիք, որ մերձբալթյան, միջինասիական և անդր-

կովկասյան հանրապետությունների մշակույթներն ընդհանրապես սկսվում 

էին Սովետական Միությանն անդամակցելուց հետո: 60-ական թվականների 

վերջին վիճակը մի փոքր փոխվում է: Զուսպ տեմպերով և խիստ սահ-

մանափակ ծրագրերով միութենական հանրապետությունները ևս ընդգրկվում 

են գործընթաց:  

Սակայն մի տեղեկություն տուրիզմի պատմությունից: Մեր խորին հա-

մոզմամբ, տուրիզմի ակունքները պետք է որոնել հեթանոս ժամանակներից, 

երբ սկսվեցին այցելությունները սրբավայրեր: Ավելի ուշ՝ միջնադարում, ուխ-

տագնացությունները դառնում են քրիստոնյաների, ապա և մահմեդականների 

կյանքի և կենցաղի մաս: Հիրավի, մարդկային մեծ հոսքեր են ուղղվում այս 

կամ այն երկիր, վանք, որոնք կապ ունեին Քրիստոսի երկրային կյանքի հետ, 

կամ որտեղ պահվում էին սրբերի մասունքներ, այլ հրաշագործ վայրեր: Ուխ-

տագնացությունները դառնում են բավականին շահավետ որոշ երկրների հա-

մար: Այդ իսկ պատճառով հաճախ սուրբ մասունքները դառնում էին վեճերի, 

կոնֆլիկտների և անգամ գողությունների առարկա: Այդ երկու ժամանակա-

շրջանների տուրիզմը կարելի է բնութագրել որպես կրոնական: Վերածննդի 

ժամանակաշրջանն իր հետ բերում է նոր գաղափարախոսություն, անհամե-

մատ ավելի լայն աշխարհայացք, որն արտահայտվում է ազգերի ճանաչողա-

կան միտումներով: 15-17 դդ. ընթացքում դարակազմիկ աշխարհագրական 

բացահայտումները բերում են երկրագնդի չուսումնասիրված և անվերջ լինելու 

գաղափարների: Եվ միայն 19-րդ դարի կեսին՝ 1841 թ., անգլիացի գործարար 

Թոմաս Քուքը առաջին անգամ կազմակերպում է շրջագայություն կոմերցիոն 

հիմունքներով՝ ստեղծելով առաջին տուրիստական գործակալությունը /Thomas 

Cook Group/: Հենց Քուքն է համարվում առաջին գործարարը, որի շնորհիվ 

մարդիկ կարողացան շրջագայել ոչ միայն Անգլիայում, հետո Եվրոպայում, այլ 

նաև կատարել տրանսատլանտյան շրջագայություն՝ տանելով մարդկանց Հյու-

սիսային Ամերիկա: Հենց ինքն է առաջին անգամ զբոսաշրջիկներ բերում 

Ամերիկայից Եվրոպա: Սա արդեն կարելի է համարել պրոֆեսիոնալ տուրիզմի 

սկիզբ, քանի որ մինչ այդ հատուկենտ ապահովված մարդկանց է հաջողվել 

հաճույքի համար շրջագայել ինչ-որ մի տեղ, իսկ ավարտելուց հետո վերա-

դառնալ իրենց սովորական կյանքին: 20-րդ դ. մասնավորապես 60-ական 

թվականներին համաշխարհային տուրիզմը վերելք է ապրում: Դա առաջին 

հերթին կապված էր 50-ականներին արևմտյան զարգացած երկրների տնտե-

սությունների կայունացման, Եվրոպայում Երկրորդ աշխարհամարտի հե-

տևանքների վերացման և իհարկե տեխնիկայի /ավիափոխադրումներ, եր-

կաթգիծ, ծովային տրանսպորտ/ էլ ավելի զարգացման հետ: Տուրիզմը 

դառնում է ոչ միայն հարուստների և յուրայինների մենաշնորհ, այլ նաև սովո-

րական քաղաքացիների կյանքի մի մաս:  

Չնայած «սառը պատերազմի» մթնոլորտին՝ Արևմուտքին սկսում է 

հետաքրքրել աշխարհի 1/6-ի կյանքը, կենցաղը և մշակույթը: Այդ տարիներին, 

ինչպես նշեցինք, Սովետական Հայաստանը ներգրավվում է համամիու-

թենական ծրագրեր, ապա ստեղծվում է մի համակարգ, որը հետագայում 

զարկ է տալիս հայկական տուրիզմի զարգացմանը: Հայաստանը հենց սկզբից 

ներկայացվեց որպես հին և մշակույթով հարուստ երկիր: Դեռևս 20 –  

30-ական թթ. ստեղծվում են Ազգային պատկերասրահը, Պատմության պե-

տական թանգարանը, սկսած դարասկզբից՝ ուսումնասիրման առարկա են 

դառնում ճարտարապետությունը, արվեստը, պատմությունը և գրականությու-

նը, իսկ 1943 թ. ստեղծվում է գիտությունների ակադեմիան, որը գլխավորեց 

ակադեմիկոս Հովսեփ Օրբելին: Դեռևս Պետական էրմիտաժի տնօրենի 

պաշտոնում Օրբելին աջակցում է Ազգային պատկերասրահի կայացման գոր-

ծին՝ արվեստի բացառիկ գործեր ուղարկելով Էրմիտաժի պահոցներից: Վստա-

հաբար Օրբելին գիտակցում էր մշակութային և գիտական հզոր բազա ստեղ-

ծելու կարևորությունը: Այս քայլերը հիմք հանդիսացան ապագայում ճիշտ զար-

գացման համար: Այսօր արդեն պարզ է դառնում, որ նման զարգացումների 

շնորհիվ Հայաստանը գրավեց իր բարձր տեղը մշակութային տուրիզմի 

ասպարեզում: Մի այլ դարակազմիկ որոշում էր հին ձեռագրերի պահոցի՝ 

Մատենադարանի ստեղծման հարցը, որը կառուցվեց 1945-1957թթ. ճարտա-

րապետ Մարկ Գրիգորյանի նախագծով: Մեծ եղեռնից մազապուրծ ժողովրդի 

կողմից հրաշքով փրկված բազմադարյան մագաղաթները, Էջմիածնի հավա-

քածուն, վանքերում պահվող ձեռագրերը և մասնավոր նվիրատվությունները 

կազմեցին այսօրվա Մատենադարանի հավաքածուի կորիզը: Այսօր դժվար է 

պատկերացնել մի օտարերկրացի հյուրի, պաշտոնական պատվիրակության 

կամ տուրիստական խմբի, որը չի այցելել Մատենադարան: Իմիջիայլոց, 

Հայաստանի թանգարաններից հենց Մատենադարանն է ամենամեծ քանակի 

այցելուներին ընդունում /որոնց մեծ մասը տուրիստներ են/: Գրականությանը, 

պատմագրությանը, մանրանկարչությանը և այլ գիտություններին վերաբերող 

ձեռագրերը կայուն հետաքրքրություն են առաջացնում այցելուների մեջ, որոնց 

թիվը տարեցտարի աճում է: Սովետական Հայաստանի մշակութային կյանքում 

մեծ դեր խաղացին մեր մեծանուն նկարիչների և քանդակագործների 

նորաբաց տուն-թանգարանները: Մարտիրոս Սարյանի, Արա Սարգսյանի, Հա-

կոբ Կոջոյանի, Մինասի, Երվանդ Քոչարի և այլ մեծերի տուն-թանգարանները 

բացվեցին և դարձան արվեստասեր հասարակության համար հավաքատեղի, 

իսկ տուրիստների համար սա ևս մեկ առիթ էր առնչվելու հայկական արդի 

կերպարվեստին: Կուզենայինք նշել ևս 2 բացառիկ իրադարձություն 70- 

80-ականներից՝ առաջինը՝ 1970 թ. արվեստաբան Հենրիկ Իգիթյանի ջան-

քերով հիմնադրվեց նախկին ԽՍՀՄ-ում առաջին Մանկական պատկերա-

սրահը, 1972 թ.՝ Ժամանակակից արվեստի թանգարանը, իսկ տասը տարի 

անց բացվեց Գեղագիտության ազգային կենտրոնը, երկրորդը՝ մոսկվայա-

բնակ պրոֆեսոր Արամ Աբրահամյանի՝ ռուսական ավանգարդի հավաքածուի 

նվիրատվությունն էր Հայաստանին և դրան հաջորդող պետական թանգա-

րանի բացումը: Գեղագիտական կենտրոնի, ինչպես նաև Մանկական պատկե-

րասրահի և, իհարկե, Ժամանակակից արվեստի թանգարանի դերակատա-

րությունը կրթության և մշակույթի բնագավառում գերագնահատել անհնար է, 

իսկ պրոֆեսոր Աբրահամյանի հավաքածուն իրական ադամանդ դարձավ 

հայաստանյան հավաքածուների մեջ: 1978 թ. Սարդարապատի հերոսամար-

տի հուշահամալիրի մոտ կառուցվում է Ազգագրական թանգարան /ճարտ.՝ 

Ռաֆայել Իսրայելյան/: Առանձնանում է մնացածից Մայր Աթոռի տարածքում 

1980 թ. Ալեք Մանուկյանի կողմից կառուցված թանգարանը, որին դեռ կանդ-

րադառնանք: Հիրավի, բարձր մշակութային մթնոլորտ էր տիրում այն ժամա-

նակվա Հայաստանում և քաղաքամայր Երևանում /և մենք դեռ չենք անդրա-

դառնում թատրոնին, երաժշտությանը և գրականությանը/: Չենք խոսում այս 

հոդվածի շրջանակներում նաև մարզերում կատարվող փոփոխությունների 

մասին, որը առանձին ուսումնասիրության նյութ է: Այստեղ կարելի է խոսել 

պետական ճիշտ մոտեցման, գրագետ մշակութային քաղաքականության 

մասին, որի պտուղները մենք վայելում ենք և այսօր:  

Իհարկե, կար նաև այլ իրողություն. սկզբում սովետական իշխանու-

թյունները փորձում էին նվազեցնել քրիստոնյա մշակույթի դերը, ավելի շատ 

տեղ տալով նոր մշակույթին, սակայն հետագայում, գիտակցելով մշակութային 

ժամանակաշրջանների սերտ կապը, միջնադարը դառնում է լուրջ ուսումնասի-

րության առարկա: Չնայած 20-30-ական թթ. անհանդուրժողական դրսևո-

րումներին կրոնի նկատմամբ, ինչպես նշեցինք, 50-ականների վերջից փոքր-

ինչ վիճակը փոխվում է, իսկ 60-ական թթ. նորովի մոտեցում ձևավորվում 

/իհարկե սովետական ձևաչափում/ կրոնական ժառանգության նկատմամբ: Եվ 

չնայած որոշ գաղափարական ճնշումներին՝ հայագիտությունը մեծ վերելք է 

ապրում: Սկիզբ առնելով դեռևս դարասկզբին՝ այն ավելի ճյուղավորվեց և 

զարգացավ Առաջին համաշխարհային պատերազմին հաջորդող տասնամյակ-

ներում:  

1950 – 60-ական թթ. մեծանուն գիտնական Բորիս Պիոտրովսկին հնա-



Հայկական մշակութային տուրիզմի կայացման ճանապարհը   183

գիտական մեծարժեք պեղումներից հետո հայտնաբերում է Էրեբունի ամրոցը, 

որը մեծ հետաքրքրություն առաջացրեց: 60-ական թթ. վերջին սկսվեցին 

հեթանոսական Գառնի տաճարի վերականգնողական աշխատանքները, 

որոնք փայլուն ղեկավարեց և ավարտին հասցրեց ճարտարապետ Ալեքսանդր 

Սահինյանը: Այդ տարիներին լույս են տեսնում մի շարք աշխատություններ, 

որոնք վերաբերում են նախաքրիստոնեական և իհարկե միջնադարյան 

հայկական մշակույթին, կատարվում են նոր ուսումնասիրություններ, որոնց 

արդյունքում լույս են տեսնում ոչ միայն հայ, այլ նաև ռուս և արտասահմանցի 

գիտնականների մենագրություններ: Հետազոտվում են վանքերը, առանձին 

կանգուն և խոնարհված եկեղեցիները, նաև քիչ թվով պահպանված ոչ կրո-

նական շինությունները: Առանձին ուսումնասիրության առարկա են դառնում 

որմնանկարները, խաչքարերը և մանրանկարչությունը: Այնուհետև 1970-ական 

թթ. տեղի ունեցավ մի կարևոր իրադարձություն. Իտալիայում և Հայաստանում 

կազմակերպվեց հայկական միջնադարյան ճարտարապետությանը և արվես-

տին նվիրված գիտաժողովների շարք: Շարունակվեցին գիտաժողովները նաև 

1980-ականներին, և զուգահեռ լույս տեսավ գրքերի մի շարք, որոնք մեծա-

մասամբ նվիրված էին հայկական միջնադարյան կոթողներին: Այստեղ իհար-

կե մեծ դեր են խաղացել այն ժամանակ արդեն առանձնացած Գիտություն-

ների ակադեմիայի արվեստի ինստիտուտի տնoրինությունը և գիտաշ-

խատողները: Հայաստանը միանշանակ հետաքրքրում է օտարերկրյա այցելու-

ներին, գիտնականներին և տուրիստներին իր հսկայական մշակութային 

ժառանգությամբ: Սովետական իշխանություններն անգամ գնում են նախ-

կինում անհնարին թվացող քայլերի. վերականգնվում են մի շարք խոնարհված 

գմբեթներ և տակավին փլված եկեղեցիներ, զանգակատներ, վանքերի պա-

րիսպներ և այլն: Կառուցվում և վերանորոգվում են դեպի վանքեր տանող 

ճանապարհները: Իշխանությունները շուտ հասկացան, որ իտալացիների, 

գերմանացիների, ֆրանսիացիների և այլ ազգերի աճող հետաքրքրությունն 

ակնհայտ դիվիդենտներ կբերի: Պետք է նշել, որ Սովետական Հայաստան 

ժամանող տուրիստների համար ստեղծված էր ծրագիր, որն ընդգրկում էր 

Երևանը, Էջմիածինը, Գառնիի տաճարը և Գեղարդավանքը, Սարդարապատի 

թանգարանը, Սևանը /առանց Սևանի վանքի, որը միայն 1990 թ. օծվեց և 

վերաբացվեց/, Ծաղկաձորը, որոշ դեպքերում Աշտարակն իր եկեղեցիներով, 

Արագածի փեշերին գտնվող Ամբերդը: Մայրաքաղաքի հյուրերն անպայման 

կտեսնեին Էրեբունի թանգարանը, Մատենադարանը, Պատկերասրահը, 

Պատմության թանգարանը /որի մի մասն էր կազմում Հեղափոխության 

թանգարանը/, մի քանի տուն-թանգարան /Սարյանի, Քոչարի և այլոց/: 

Մարզերում վիճակը մի քիչ այլ էր: Սովետական Հայաստանի երկրորդ և 

երրորդ քաղաքները՝ Լենինականը (այժմ՝ Գյումրի) և Կիրովականը (այժմ՝ 

Վանաձոր), դուրս էին մնացել արտասահմանցիների համար նախատեսված 

տուրիստական երթուղիներից: Դա պայմանավորված էր այնտեղ տեղակայ-

ված ռազմաբազաներով և խոշոր արդյունաբերական համալիրներով: Ավելի 

փոքր քաղաքներում գործում էին գավառագիտական /краеведческий/, ազգա-

գրական և այլ տիպի թանգարաններ, սակայն նրանք նույնպես դուրս էին 

մնացել հիմնական տուրիստական ծրագրերից և հիմնականում գործում էին 

տեղի բնակչության և մասամբ միութենական հանրապետությունների ժո-

ղովրդի համար: Իհարկե, անցնելով շրջանների տարածքով, օտարերկրա-

ցիները տեսնում էին միջնադարյան կոթողները, հաճախ նաև հեռվից, սակայն 

մանրամասն ուսումնասիրելու համար նրանք անհասանելի էին. կամ փակ էին, 

կամ գտնվում էին անմխիթար վիճակում, կամ էլ պարզապես դուրս էին ծրա-

գրից /լավագույն օրինակը Սևանի վանքն է/: 

Սակայն եկան նոր ժամանակները: Պետական ինստիտուտների և 

տնտեսության թուլացումը, Սպիտակի ավերիչ երկրաշարժը, Ղարաբաղյան 

շարժումը և դրան հաջորդող կայսրության փլուզումը նոր իրողություն բերեցին 

մեր երկիր: Մշակույթը և տուրիզմը բացառություն չդարձան. ոլորտները խոր 

ճգնաժամ էին ապրում: Եվ եթե Երևանի թանգարանները հրաշքով կարո-

ղացան խուսափել թալանվելու կամ փակվելու վտանգից /մի քանի բացա-

ռությամբ, օր. պրոֆեսոր Աբրահամյանի թանգարանը/, ապա հյուրանոցները 

և մանավանդ շրջաններում գտնվող ենթակառույցները հայտնվեցին տխուր 

վիճակում. թալանվեցին, փակվեցին, սեփականաշնորհվեցին, ապա մաս-մաս 

վաճառվեցին կամ քանդվեցին: Մի քանի տասնամյակ ստեղծվող բազան 

այլևս գոյություն չուներ: Նորանկախ Հայաստանի առջև լուրջ խնդիր էր 

կանգնած՝ նոր հասարակարգին և իրականությանը համապատասխան ենթա-

կառուցվածք ստեղծել, պահպանել հինը և զարգացնել նոր, մինչ այդ անծանոթ 

ուղղություններ: Նոր ձեռքբերումներից էին 1991 թ. հիմնադրված Սերգեյ Փա-

րաջանովի թանգարանը և 1995 թ. Հայոց ցեղասպանության թանգարան-

ինստիտուտի բացումը, որը գաղափարական առանցքային նշանակություն 

ունեցավ:  

 Պետք է հատուկ կարևորել ամբողջ 2001 թ. ընթացող քրիստոնեության 

ընդունման 1700-ամյակին նվիրված միջոցառումները, որոնք հսկայական դեր 

խաղացին արդի Հայաստանի մշակութային տուրիզմի զարգացման գործում: 

Եվ ահա եկավ այն օրը, երբ ՀՀ կառավարությունը, Հայոց եկեղեցին և 

Սփյուռքը սկսեցին իրականացնել շատ հավակնոտ ծրագիր: Ընդհանրապես 

սովետական տարիներին Սփյուռքի դերը խիստ սահմանափակ էր մշակու-

թային ծրագրերում, հատկապես Հայաստանում, բացառությամբ որոշ հյու-

րախաղերի կամ ցուցահանդեսների: Եկեղեցու մասին առհասարակ խոսք 

չկար: Սակայն այստեղ պետք է նշել մի արտառոց դեպք, երբ 1980 թ. Սուրբ 

Էջմիածնի Վեհարանի հարևանությամբ ամերիկահայ բարերար Ալեք Մանուկ-

յանը Մայր Աթոռի գանձերի հավաքածուն ներկայացնող թանգարան կառու-

ցեց: Սա, իհարկե, բացառիկ դեպք էր ամբողջ սովետական պատմության մեջ: 

Թանգարանի այցելությունները խիստ սահմանափակված էին մինչև 1990 թ. և 

միայն նոր ժամանակներում մատչելի դարձան հասարակության բոլոր շեր-

տերի համար: Սակայն վերադառնանք 2001 թ., մեծ թվով համերգներ, ներ-

կայացումներ, ցուցահանդեսներ /այդ թվում նաև արտասահմանում՝ Վատի-

կանում, Փարիզում, Լոնդոնում/, գիտաժողովներ տեղի ունեցան Հայաստա-

նում: Առաջին անգամ պատմության մեջ Հայաստան է ժամանում Հռոմի պա-

պը, ինչը բացառիկ իրադարձություն էր: Մի քանի գերտերությունների նախա-

գահներ, աշխարհահռչակ երաժիշտներ և նվագախմբեր, գալով այստեղ, մեծ 

հետաքրքրություն առաջացրին. ամբողջ աշխարհում լրատվամիջոցները խո-

սում էին առաջին քրիստոնյա երկրի մասին: Մինչ այդ առհասարակ Հայաս-

տանի մասին Արևմուտքում քչերը գիտեին, իսկ հիմա պարզվեցին շատ կա-

րևոր մանրամասներ: Տուրիզմը զարթոնք է ապրում, և եթե մինչ այդ Հայաս-

տան էին այցելում սփյուռքահայերը, ապա 2001 թ. սկսած մենք կրկին հյուրըն-

կալում ենք գերմանացիների, ֆրանսիացիների և, որպես նոր երևույթ, իտա-

լացիների, հոլանդացիների, անգլիացիների և այլն: Համաշխարհային տուրիս-

տական ցուցահանդեսներում այսուհետ Հայաստանն առանձնանում է որպես 

մասնավորապես միջնադարյան քրիստոնեական մշակույթով հարուստ երկիր: 

Իհարկե, սրա բացասական կողմն էլ երևաց, երբ մենք գիտակցեցինք, որ 

անտեսվում են մյուս ժամանակաշրջանները, օրինակ՝ բրոնզեդարյանը, հելլե-

նիստականը /այդ թեմային կանդրադառնանք առանձին/: Սակայն ոչ ոք չի 

կարող ժխտել այն փաստը, որ հենց այդ ծրագրերը երկրորդ կյանք տվեցին 

դեռ մի քանի տարի առաջ անհույս վիճակում գտնվող տուրիզմի բնագավառը: 

Միահամուռ ուժերով մենք կարողացանք կտրուկ փոխել իրավիճակը: Տարեց-

տարի աճեց Հայաստան այցելողների թիվը: Եվ պետք է հաշվի առնել այն 

փաստը, որ Հայաստանը մշակութային տուրիզմի երկիր է, և այստեղ եկողը 

հստակ պատկերացնում է ինչ ակնկալել մեր երկրից: Այսօր ոլորտի պատաս-

խանատուները խոսում են տարեկան 700 000 տուրիստների մասին /գուցե 

իրական թիվը փոքր-ինչ քիչ է/: Համեմատելով 90-ական թթ. հետ՝ ցուցանիշն 

աճել է 10 անգամ, սա պարզ վիճակագրություն է:  

Այսպիսով, երկու դեպքում էլ /սովետական և անկախ/ պարզ երևում է, 

որ միայն պետական աջակցությամբ հնարավոր եղավ փոխել իրավիճակը: 

Պետական բոլոր համակարգերը և օղակներն օգտագործելով, նաև զգալի 

օժանդակություն ստանալով Սփյուռքից և Հայոց եկեղեցուց՝ հնարավոր դար-

ձավ հասնել զգալի արդյունքների: Սովետական տարիներին դա ավելի երկար 

տևեց, քանի որ այստեղ դեր խաղացին մի քանի գործոն. երկրի փակ լինելը, 

պահպանողական մոտեցումները և զրոյից ստեղծվող բազան խոչընդոտում 

էին արագ զարգացումը: Սակայն արդեն 20-րդ դարի վերջին տասնամ-

յակներում Հայաստանը ներկայացավ որպես իրական մշակութային տուրիզմի 

երկիր: Գրեթե նույնը եղավ նորագույն պատմության մեջ, այս դեպքում ավելի 

արագ: Նորագույն տեխնոլոգիաները, լրատվամիջոցների ազատ և ակտիվ աշ-

խատանքը, գոյություն ունեցող մասնագիտական և տեխնիկական բազան 

ապահովեցին արագ վերածնունդը: Եվ այսօր, հետադարձ հայացք գցելով 

անցյալին, կարելի է հասկանալ՝ ինչ հսկայական ներուժ ունի մեր մշակույթը և 

ինչպես ճիշտ օգտագործել այն:  

  

ԱՄՓՈՓՈՒՄ 
Հոդվածում փորձում ենք ցույց տալ հայկական մշակութային տուրիզմի 

կայացման ճանապարհը սովետական ժամանակներից մինչև այսօր: Օգտա-
գործելով դարերից եկող վիթխարի մշակութային ժառանգությունը՝ խորհրդա-
յին իշխանությունները ստեղծում են զարգացած ենթակառուցվածք: Մի կող-
մից ստեղծվում են թանգարաններ, վերականգնվում են կոթողներ, և կազմա-
կերպվում են պեղումներ, իսկ մյուս կողմից ստեղծվում է այն ենթակառուց-
վածքը, որը ներկայացնում է այդ ամենը օտարերկրացիներին: Նորագույն 
ժամանակներում, մասնավորապես 2001 թ. հետո, օգտագործելով անցյալի 
փորձը, Հայաստանը ներկայացավ աշխարհին որպես քրիստոնեական մշա-
կույթի երկիր: Իշխանությունների, Հայոց եկեղեցու և Սփյուռքի միահամուռ 
ուժերով այս ծրագիրն իրականություն դարձավ:  

 
Բանալի բառեր – մշակույթ, գիտություն, արվեստ, տուրիզմ, քրիստոնյա 

արվեստ, ճարտարապետություն, 2001 թ., միջնադարյան ժառանգություն, 
մշակութային տուրիզմ: 

СТАНОВЛЕНИЕ КУЛЬТУРНОГО ТУРИЗМА В АРМЕНИИ  

ГАЛУСТ ОВСЕПЯН 

В становлении культурного туризма в Армении ключевую роль сыграло 
то культурное наследие, которое создавалось здесь на протяжении тыся-
челетий. В советское время были созданы гиганты туриндустрии – Интурист и 
Спутник. В Армении как стране с древней историей и культурой была создана 
мощная инфраструктура: с одной стороны, открывались музеи, рестав-
рировались памятники архитектуры, проводились археологические раскопки, а 
с другой – возникла индустрия, призванная представить все это иностранцам. 
В период независимости, и особенно с 2001 г., Армения представляется всему 
миру как страна с огромным наследием христианской культуры, что стало 
возможным благодаря государственным структурам, церкви и диаспоре.  

 

Ключевые слова – культура, наука, туризм, наследие, средневековое 
искусство, архитектура, 2001 г., культурный туризм. 

 

ARMENIAN CULTURAL TOURISM ON THE WAY TO DEVELOPMENT 

GALUST HOVSEPIAN  

This article is an attempt to show the development of Armenian cultural 
tourism starting with the times of Soviet Union and on till today. The Soviet 

authorities, taking into consideration Armenia’s ancient history and rich cultural 

heritage, have created sophisticated infrastructures. They have founded museums, 
restored and conserved edifices and organized archeological investigations and 
have also created appropriate touristic infrastructures. In recent years, especially 
starting from 2001, having made use of previously gained experiences Armenia is 
presented to the world as a country of rich Medieval Christian cultural heritage. 
This became possible thanks to the joint efforts of the Armenian Church, RA 
authorities, and the Armenian diaspora.  

